Onudexle-eme we gbexoye

(Textes Descriptifs.)

Dahwe ohot> dokpo we oku

Dahwe de we ku le oto xena ye no ys tun Lobwego me. Dahwe me la nyi
emejome, ohotd daxo kpligidi dokpo we e nyi le oto la me. Xena e do ku
gbanu, oto la blebu, yi abi. Avin kpe gbon oka me kpo ogo me, gbaan bo
na azan susu. Gbeto xeye ni gbe va ble gbegbe me la zeteye we fan avin
no, o se bwe papa teye loo, o se bwe, dagbo teye loo, dasin va ny>
nume na egbetoye fyon fyon fyan, di esin we ye kon do nume na ye ha.
Emeye son oto vovwe meg, bo do va, we ggbetoye va su di zanhwyan
ha, gboon na o an kpewu na kpon afaodotyon can. Ovikpe laye gbajwe va
yi so emeye do omd ji, na ye nd do va yi kplo jono yetonye do va

oxwegbe.

Gboan ni na do onyihinhongbe eton di hwedo ogan acowe me ha, ye bo
je agba dida ji, gbo gbo gbo, bo do wa oco la no, bo je zenlinye,
cahunye, kpo zandra ye xixo ji, gboon onyi bo hon. Keklenu deen, ye so
0cd s2 gla, na o kpan oxo la me, e va klen 0zo na nyla nyla nyla , bo fa
my2 my2 my2. O va yi kpan e nyshwyan gboon e on le ti. Tannyinoye
can bo xo onu le oco xo la me na, ganke, dasin bo gbon nume na ye no

wla wla wla, okpen kuntoye can bo kun okpen na panpin panpin.

Gboan ni na xo, hwedo ogan atun otu ma di gbo gbo gbo. Oca didi we
ogan xo. Ye bo s daka s3 tu. Nusunglo tintinnu eng, we ko daka la,
ohan bo le e ji gennyi, gbaan bo son yi oyagun la kon. Oco we ye so di
kponu na avin na jo, vikpe laye kpodo jona laye kpo bo be avin finfan
tanu. Deye na fan gboon a bo zon je ote, a bo je onyi do nyixo> me



gloyaa, a bo bli gbo. Ye s2 yogun s> tu eme zeteye bo zon donudunu ji,

bo do va san yi oxwegbe.

Onuwlant> : HOUNKPE Yao David

Adbon jije

Le oto xena ye nd yo tun Kenji me, nahwe de le, bo nyi eme wii cucucu,
bo jo asu gbanjan. Egbetd de we e nyi bo kpon lanme, ganji, alotinu
etonye va ledi hunmagbo we otin ha, af> etonye bo va le gigija de, na e
lo zonzonlin bo va yi na, afazin etonye na tun gbigbigbi le nyixa me no.

Adu etonye bo we pepepe, di kploba ha. Nahwe me la va be tanvyo, e
ko mo kpewu lo du onu no tete can.

Na adon la na do bg, ota no lo du-i na gbagbagba, viva can ba na ci-i
na. Zaande e md nd je eden, goto eton zeteye ba zun esin, di eme xena
oju xo ha. Hwexenu na adon la va zin e ji tanu la, nukunsin eton owe
laye va tro funfwin de, di yevo ni gba ota ha. Oda xeni le ota ni-i va ci

fuje fuje, di ovi xena ye do ekpen we oda ha.

Onyihinhangbe onyihinhongbe, e na lo fan avin n> a bo lo na ale no, a
bo ma lo kpen ekpyon can na, gboon a bo hunhun no kikiki di eme xeni
be €hun yi oji, ehun yi odo we adan, xena ye na yo le flasegbe me tun
tansyon ha. E bo gbo na di eme xeni nu oxwa no ha. E bo dito gboon
nutetrome eton, bo va de ogun hoo, di eme kuku we nume ha, gbaza
eton bo don wlan. Nahwe la va dita gbaan bo va le di oxakwin ha. Afa
etonye bo va ci di oklototin ha, aloviye bo le di cinwi la. Na e hu dido, e
ny do sinme di goklozindome ha, a bo hwen oxwin na, vanvanvan.
Zonlin zinzon bo ci gloglogla. Tanvys we adon, adon nyanyla de we e

nyi, bo na hu eme, na mi be-¢ mi bo yawu tran do dotoxwe.

Onuwlants : GBAGLI Cyprien



€sin do ota we gbexo

Hwanjavi de le oto xena ye n> ya tun Ajidinu meg, bo do esin ta, le
katolika we oha me. Ye na yo hwajavi la tun Batelemi. Ovi nukunsi le e

ji kpo eme sita dokpo we e nyi le oto la me.

Le esindota we azan eton la gbe, hwendo eton zeteye le ewu yiya me,
masinha ke we otovi laye can site bo kpon jijwe kpo ye, owe dudu bo
kpe adusi kpo amya. Oto la senu go kpo jonoye, xeye ni son egbetome,
gbogbwexwe, kpodo hannexanu ye. Gbetoye su gboon an kpewu na xle.
Avo we zava na ye do la gbetoye su gboon, bo tintin yede no, bo so

zava la so de do akpa dokpo zegee.

Jijwe lo yi e ji no, gboon do va ogan xe me na coci la we akonuye to e ji
no, we ovi Batelemi xe, e do aco gbaon na, o kpan-¢ do leha, o ba fin a
do va yi dli suwe le oxwegbe. Masinha la ke we eme xeni kplo-¢ do ye
can do acd do, bo da 0zo na hlannu hlannu di lena xevyoso no de abi
do ha le oju we ogan me. Fada xeni le akonu la nu, kpo sumovi etonye
kpo, gboon va je ohanjigbe xeni le coci la nu, ma ko di asa na tegbe ko

on kpan onu masinha tan de kpon.

Ele nyi onu la : Fada la kpodo sumovi laye kpo, onu xena ye do son
jigbe gboon do va odo, e nya kpinkpan. Hansino laye can le anuko me
fledede, di lena sojaye no to do le afa xogbe ha, mosinha ke be ye mo
ke ohan n> lelele di coci we ogan didi ha. Xena coci la ton v,
hwanjaviye kpo nyanuviye kpo eme ni va onu la we tenxo ye, duwe le

nukon na Batelemi na vunya-vunya, di lena axu no mli do ha.

Xena onududu we ogan va xo na, di hwedo ha, ye de onududu hame-
hame ye ton-ge. Ahan na o gbe kan na, o na kpan. Vs, onu dokpo do

jijwe na ggbetoye, mi we nyi tun goklota na ye me la, e glo, bo le nyi



glaja. Eme owe md do xlon e kon can ye an kpewu ka du-i na. Eme

zeteye nu ahan xeni jlo ye, gbaan bo mu vivede.
Oxwe dudu la bo va do ble.

Onuwlant> : GBEMASSE Nicolas

Nyonusi de we le bo de osu bo yi gomi, vo e an va je osu la xwe
hondyo. E ko nya-¢ tun ovin jiji la no ve. Mi we gomi la do osun eden.
Na ono tun va kpla do yi nugyo e na gbe. Vo na ye on wa odan de kpodo
gomi na, gomi la an no gbo okan. Na ye tun va da onu e na gbg, na ye
tun va dun esin e na gbe. V2 onu me laye we e na wa na na gomi la na
dudu je e ji. Ye be dotoxwe nu, ye je ote, dotoye tun ni boo xe ogan ji,
e xe e ji. Ye glo-e kpon bo tun ni boo je ote. Ganme bo dron, vo alin la
bo du-i no kplalala, e je bwe e na je bwe, bo do axwa no lelele,
nukunsin bo va to ozo le ota wu ni-i hee. Zaan e na xe ogan la ji zaan e

no je ote, bo du adu kun na kplalala.

Ye yo osu la can e va bo kpan lena nyonu la se vive do na. Jikan no so-e
gbagba, €le ka jo no, nukunsin bya na emys can cecece. Gboon na eme
de na do axwa, jikan no sa-€ gba, e kpon godo e ba kpon nukon, nade e
na hen do. Nyanu la xen adonhun ka k> do son yi dotoxwe daxo na. E
va oxwegbe, bo yi hadwe eton de, e ko kpon-¢ le oxwegbe, e do alo
alokan me bo yo-¢, hadwe eton la bo le Kutonu. E kpla asi ota, ko du
ax2, ba ko na na na ovitoye, nyanu la can bo se vive na. Ye je nusunglo
la yiyo ji son dotoxwe la, dotoye bo wlan tinken na, gboon e na xo xe,
ye ba ms wlan bu. Hwanjavi la bo do tun bo Ile he na kpan oho le a do
x2 tinken xe zeteye no jaa, e yo eme etonye, otd kpo ond kpo. Ono va yi

x2 oho le ogbe ji, gada gada ye sa oho ni-i, e va dotoxwe, ye je tinken



xix2 ji. Hwanja la zan oho kpece kpece, gboon na je hwedo ogan eden
me pepepe, e bo sd ovi la sa ji, ayi bo je odo na eme zeteye le hwendo

la me.

ko ma va syenxu no.

Onuwlants : CAKPO Brigitte

Nyonuvi de yi gomi

Nyonuvi de le, bo nyi nyonusi dokpo gee na oto kpo ona kpo.
Ovi la oto kpodo ono yi owan ni-i tanu. Ye no xa awu xeni nyshwyan ni-

i, fokpa xeni ve ohoye we e na do. Ye do-e suklu, e bo yi na nywede.

Nyonuvi xe, va je suklu kpame daxo, aca dido eton la va hugan
nyi. E je ogbe dido ji, oto kpodo ono kpo on mo le ble bo do do okplan
gbe ni-i na. Nyanuvi la yi gomi. Jikanso we oxo va, nade e na wa a do
|5 na oto kpodo ono, do, ye o gbe ni-i saa tun ni boo ka na na heye a bo
se oxo me ha do e wu kpon gbede. E va ! e je oto kpodo ono kpo viva ji.
E va s> ogbeta tun he bo na yi oxwe a bo va yi o na ye. E je ote le
oxwe, otd kpodo ono yi-i nywede. Ganke onududu xena ye ni-i e on
kpewu du onu la n> can, e ko kpewu do awlon le ozan me la me ; do
ayixa eton on je odo. E fan avin na, gboon nukunsin bo va bya cecece, e
dye tame bubu me, nade suklu eton na va nyi do ? E bo wasi tito tun na
e xo nyihonnu ogan atun, he bo na va yi fon he didaye, kpodo he naye
a bo s2 oxo la do oto me na ye. E hlan onyi, ganke bo kan awlan dokpo.
E fon zaan, e ba wlon onyi, zaan e ba kpon ogan me, zaan e ba kpla asi
ota. E mimi lovi, e do lovi onu me gbigba bo glo, e do al> tokpyanu e
glo, e N2 wen huunn, a bo hunhun ota n> kpada kpada. Na ogan atun
la ka do xo na do lesinha, oji eton lo xo na gbagbagba di zoms ha.

Ogan la xen xo oxojoxo, e do na va yi 12 na oto kpodo ono kpo. E site,



afa dide glo, afa eton kpen, e on kpewu bo ka-g na can. Gomi xen an no
hwen yi odo, glo jan we e no glo do e ji no. E gbojwe do oji, bo yi otd

kpodo ono kan.

Xeni je ote, otd do awlon, bo nu oxwa na hlonlonlon-hlanlanlan.
E xuxu ohon bo fan ota kpodo ond kpo. E xlan onyi le aha na ye. Ye bo
kan-€ se tun ele wa-¢ ja 7 Onu kike glo-e, dasin kede we gbon nume ni-i
na. Kpodo honhlan kpo, e va 15 na ota kpodo ona tun he bo yi gomi. On>
do axwa lelele, bo kpla asi ota. Nukunsin bya na oto, oto kpon jigbe, bo
kpon odo, oji eton x2 0zo zandokpo, e on ny> oxo xeni na Io. E site
awlon bo han ni-i yenu. E flin oho xena e zan ye, bo flin vive xena e se
ye. E dan ota na egbe xe me na e le. Ovito la Io na ovi la tun ni boo va
son, na he a bo bu otame do oxo la wu. Xena ovi la san, ovino la je klita
na oto kpodo avin kpo bo bya-¢ tun ni-i boo so ehwe sa ke-¢, a bo ma yi
di ovi ha, ni boo ka gbe-¢ le oviye me. Dahwe la tun oho xena he bo
zan do ovi me la wu, bo su diin, he bo an kpewu na |5 oviton no kpenu
gboxwe a moa Io ovife la ton na. Be son egbe ovi la boo ton le oxwegbe
na he. Ganke, ovino la bo de kuku na ovito la na gboon onyi bo va hon
senu. Onu la va du adonu na ovito la, e bo yi ogbe na osye la, bo wasi

di lena osye bys do ha.

Onuwlant) : Patrice VIDEGNON

E€me xeye ni din na didokpan ye we nyika yiy2

Le oxwe weve va yi xen, we mi yi didokpon kpotwi xena ye no din
na, a bo do dye suklukpame daxo xeni le Kalavi me. Mi yi didokpon la,
e na wasi kwesida aton masinha, mi se tun ogan bo xo na ye a do y>
eme xeni din ye we nyiko.

Xena nukan de, e bo do nyi azan xe ji na mi na se nyiko yiyo la ye
we, ko le esin, bo jlado, bo va yi hadwe teye de kon. Mi bo le ble, bo lo



kan asenu no, bo do tre kpan nyiks yiyo laye na. Ayixa bo ci jigbe na mi
eme owe laye, eme dokpo-dokpo bo na kan ede se no tun, nade e na ci
jaa. Mi na okpa na ogan xixo susu, xena mi an se oxo ti nd, mi ton le
oxwe eton gbe, bo dye otota miaton la me, bo bu-i na tun tanys, ye boo
je nyika laye yiyo ji we ha. Va, oda we do tototo gbon ofi zeteye di oco
kpligidi de we ku le otota la me ha. Mo, ko gbaojwe leka bo va son nyi
oxwegbe, bo va yi hlon onyi. Ko na batin ji na ogan xixo susu, ko na
my> nukunsin gboon ganke, awlon dido bo glo, ko xo je adusi meg, ko na
X0 je amyd me. Zaande, ko na fan, a bo xu oto nyi gboan, va ko on no se
onu ti. Masinha we e nyi do na gbaan va je ogan aton do yi ogan ene me
no> masinha. Hanu zondokpo kponu, axwa de di le ofi de hoo, di lena
boluxotaye, no lo xo balu sinsyenxu de na, ye ba va do odu do ha ; xena
ko se axwa la, ko fon hayanu, otu bo fen na-a waa, ko bo kan dye se na
tun, ele jo na, ko wa kplakplakpla, bo s> awu so do, bo ton le oxwe la
gbe, gboon na ko o na dye xwito me no, ko kpon eme deye, ye bo lo zon
yi jigbe na, jijwe bo le e ji tanuton, €le don na onu do nyi do masinha
na ? Ye se otota miaton me we sukluvi de we nyiko le oxojlama ji tun e
bo din na didokpan la, vo emys, Lokosa we toxo me be e yi suklu la le
na. E me la bo de xle tun ye bo je nyiko laye yiys ji. E vo, mi va yi ci
oxojlama de kon le oxwe de gbe, bo tre kpan nyiko yiyo miyeton no, di
lena ogleleto no so nukunsin so do jigbe, a bo le tre kpan oju na do ha,
egbe we e na ja, swe e na ja... mi nd ble gboon do va ozangan atroton
me, sukluxwe bubuye we vikpeye we nyikoye jan we lo digbe le ojlamo
jina. Vo, gboon do va je, ogan xixo me la me no, oje tete on je onu na-a
hondyo, xove la ko o do ci-u na can. Ogan deye me, mi na va yi te okan
dodan cica miaton deye, a do kpon tun mi ke na se oxo de ma, ganke
glo jan we e glo. Mi s> oto miatonye dote masinha gboon ozagan weve
bo xo, nukunsin gbe awlon di lena nyanu no gbe osu do ha, dovi kpodo
onududu we oha dido bo klan le gbegbe me la.

Ozangan weve va xo, bo gbon e wu n> zaande, kponu cica daxo

suklu miaton ton la, gbon otota miaton la me va yi na kpodo ohun kpo,



e bo kpon mile 0zo go, bo tre na ceju yweywe de, bo [o na mi tun he bo
gbon na loo. Na mi do xwete ci ble di otin xena ye s> tun ote le nugyo
ha, ozangan aton ka va xo na ganke, mi on kpon-¢. Mi gbojwe va ma
omd, bo son yi oxwe miatonye gbe dokpo-dokpo, ayixa bo le jigbe
dedede. Gboon na keklenu ogan eden na tun ma xo nas, mo kpodo
hayeto de, so zogeke, bo va yi cica daxo la kon le oxwe eton gbe, a do
ny> lena oma va ci le omakanme. Xena e gbanu do mia wu, e [o> tun
miye boo do axwa cididi di eme xeni fa oho daxo de le omo ji ha. Mi bo
gbo ede do onu yee na nudagba xixo owe ha, bo bo onu, do mi an se
ox0joxo tanuton de hondyo. E na mi okpo, bo dye oxa me, bo va yi dida
wema gbagbaja de do va, oxo tantyanton xena e na |o, e ke onu bo Io
tun mi eme owe me ye, mi din.

Gboon na oxogbe me na dye oto teye me, oji teye didi zii di lena
ye nd le ohun mg, ohun la ba le le okpé ji, a bo dye ogun de me, do ha.
E me godo, cica daxo la bo yo eme xeni din zeteye we nyikoye na mi, mi
wlan nyika laye jajaja, bo so zogeke, miaton, kpodo odun kpo lalala, di
eme xeni ka gbon nyixo we odo wu ns ha, gboon bo va dye oxwegbe
zuu. Mfi bo zon je ote no kpodo jijwe kpo, axwa bo di no, eme zeteye, bo
le jijwe me, do mi eme zeteye xeni yi didokpon me la le oxwe me la me,

we din senu, va, e ko nyi do masinha kpan.

Onuwlants : Godefroy SOSSOU

Sukluvi Ezayi we aya xena e du

Oxwe xeni va yi, hwanjavi xena ye na tun Ezayi yi didokpon. Ezayi nyi
ovi de bo no wle obyo na suklu nywede, vo ayadudu bo hugan le egbe
eton me. Emyo dokpo gee we ond ji na oto, e me godo e bo ku, oto la
can bo ze ehwe, gbingbon bo glo. Ezayi va yi ci tokpe dokpo kon. E na le



onulilo me tegbe, na e le oma ji bo son yi suklu na, e na bu otame no
gboon hwe xe nu na e dye hontun can e on no nys-¢. E va flu le egbe
eton me, ganke e na do vivenu do suklu la wu na tegbe. €me ti on le bo
na nd ni-i onududu, ole we e nd yi ganme-ganme gboxwe a du onu, e
syenxu nutd do Ezayi. Ogan deye me, e no va yi hlon onyi le emeye we
dokyo we aha gboxwe a do kpon onu, a bo do kplan onu le zanme,
xove-xove. Na nukon de, e bo yi suklu bo gbon, e na di asa gbon emeye
we Xomdonu hd, na ye a do hwe onududu de ni-i, nume bo va tito ni-i
holu. E na kan tun he a kpon odan de, a bo wa, a do kpan oho vii de do
bosu me, ganke e bo no glo. Awo ! E du adonu ke ! Ezayi va tro zun
gbatefoto le oto la me, oxwi me we, omoto we, ofi dekpekpe jan we e no
fo agban le na. Na e le gbaon bo va flin ona kpodo ota kpo, dasin jan we
nay sa gbon nume ni-i no waa di otosisa ha. Kaki xena e na do do vyi
suklu la, ke jan we e na do gban ofi dekpekpe no. Na e va yi fa gbate bo
gboon, zanme we e nd va nya kaki la, a bo so xwya do xome, na nukon
de, e xu o, € an xu o, emi jan we e N2 md do. Aya tete an le na e no do
vun oda, ota ba le kliya, afokpa ko le afa, xove na xwle dome ni-i na, 0jo
ba du ota ni-i na, nyixa zozo ba me faxome ni-i na. Azan deye gbe, na e
gboon son suklu e na gbajwe va yi gba gali na emeye a bo do kpan ovii
de do agban me, hato deye can bo na va hwe gali ni-i le ogan deye me,
e bo lo zan tocwevi-nacwevi we egbe me la no, gboon didokpon we azan

bo va va.

Didokpon la lo tekps no, e bo na bu otame na tun mo : « Na ko din, onu
le na kpedo wu ye a do yi suklu daxo ? Na ko fle de, nade ko na hen do
? » Mawu wasi ye bo va yi didokpon la, e bo wa odan ganji le
onyihinhon aton laye me. Mi we azan va su na ye a do y2 eme xeye ni
din ye we nyikoye. Do vivo wu, e ci oxo me le oxwegbe, bo lo bu otame
na, zaande, zogeke de tun pipipi, bo dye oxwe la gbe, e ton le oxo me
bo s2 ota son kpan, e zon kpla-€ kpodo jijwe kpo, oji bo jo-€ no tanu, oji
jo-€ nd gboon, dasin bo va gbon nume ni-i no, ble la we e le zaande



kponu, hata sukluvi de do odun gboon bo dys oxwe la gbe vaa, bo do
va do ewen ni-i tun e bo din na didokpon la, jijwe mo je jijwe ji. Azan

me la bo nyi azan daxo de le egbe eton me.
Aya xena Ezayi du, me mi [> na mi loo.

Onuwlant>: Paulin Bessan LOKOSSOU

Hwanjavi de we efin finfin

Kwesida dokpo va yi xen, hwanjavi zaa de, va yi fin efin le Lobwegd we
oxwi me. Lobwegd we oxwi la bo glo gboon e on le ti 0. Hwanjavi la can
bo nyohwyan gboon na, o nyi nyonuvi bo kpon-¢, dide-e ba jlo we. Oda
eton no klen nd nylenene di sika ha, notin eton kpodo ota eton bo zun acd
kede. Adqu xeye ni le onu me ni-i ye, bo we pepepe di tafioka ha, na o de
ok> kpon bonuba xena e do la, na o s> caki fowe can, xix> na glo we,

afokpa kwi xena e do, bo da 0zo no mla-mla-mla.

Lobweg> we oxwi la bo lo je no titegugbeton le gbegbe me la, zaande
kponu, oju jehon daxo de we be kpodo honhlon kpo, o ba bu-i tun egbe la
we ka vo nd ha. ofinzd bo lo mli no gbon adusi kpodo amy> kpo, eme
zeteye bo le odun nu lalala, bo dye oxwixa laye go na. Gadagada, hwanja
miaton la can be odun, bo va yi be oju le nahwe avosato de we agba go.

Ceju vide na kplo-¢ do ja, oju sinsyenxu de be, bo ja nd joon, emeye bo



gbojwe je agban xixote ji. Oju la ja ndo gboon, agbo bo kpe, nahwe avosato
la bo je kowlon dido ji le okpo ji, ganvo eton bo le aha ni-i. Xena
hwanjavi la kpon tun nahwe la bo lo do awlon no, e dida ganvo la, bo be
odun, e ko ny>-¢ tun nahwe la vye lo kpon-¢ nd. Se gbagu zondokpo, ovi
la fon ond la, e bo tito hayanu, bo fon, ovye bo 1o ni-i tun, hwanja la bo
dida ganvo la. Xena nahwe la se masinha, e de axwa do, bo tun ole ! ole
! mi wle hwanja me na-a loo ! mi wle hwanja me na-a. Gboon na emeye
na se mosinha, ye je hwanjavi la nyinya ji gidigidi, gboon bo va yi di
con-¢ se ghbloyaa, bo wle-e. Na o va yi kpon egbe eton, e qu adonu. Eme
deye kon nyisyun do ota ni-i nd, deye kon amivys do e wu nd, alokpo bo
yi e ji nd se di, se di, ye hen boguba eton, bo vun-i kija-kija, bo le baba
ni-i nyanylaton, bo yi ganvo la le e si, sojaye we ya alo bo do va yi-i, na e

on nyi mosinha, ocd eton jan we eme etonye na va dida.

Onuwalnto : HOUNKPE C. Cyrille

Nyonuvi xeni nyohwyan dokpo we oku

Le oto de me, nyonuvi de le ye bo nd ya-¢ tun Kwesiba. Le toxo la
me na ye kpon nyonuvi zeteye me, Kwesiba we nyohwyan hugan ye eme
zeteye senu. Agbaza eton nyohwyan gboon na o kpon-¢, o on na nyos-¢ tun
egbeto eme owi we ji-i can. Oto nyi eme owi cucucu, ond can bo nyi eme
owi, vo Kwesiba bo nyi nyonuvi ove, o ba bu-i tun yovonuye we ji-i ha.

Emy> nutdo kpokpo, vo gogo bo le e si zege, onugbwevi le lobwe ni-i,



gukunsin etonye bo no klen no, oda bo le ota ni-i huu gboon bo kon do
godo, na e si ami do oda la me le ogan deye me bo va yi na, e no klen no,
eme zeteye we nd de oko kpon-¢€ no, do e nyi nyonuvi xeni jo aco, va e ko
nd wa lelo. Kwesiba nyi eme de, e on nd do adi gboon no do do oken eme
de, ede we e nd ko kpo eme zeteye sengu. E nyd onudida ganji, bo no fe
ewu nywede. Na e va yi nd, na gusunglo de 15 dide we oxo ni-i, e nd 1>
na eme la tun ni boo tre kpon he vide. E le e wu mosinha gboon
gbedokpo, hwanjavi de va 1o oxo ni-i, e bo so ogbe s3 yi, vd, bo 1o ni-i
tun, e bo on do na nys onu xena he bo nyi gboxwe na heye bo na wle

alo. Hwanjavi la can bo yi ogbe.

Ye je hwanjavi kpodo nyonuvi we afo dide ji, azan ma su azan
de, hwanjavi la je hannu dido na Kwesiba ji, a do nyo amama me ni-i,
nyonuvi de gbede, alo jan be heye bo na wle gboxwe. Hwanjavi dan ota
na ede, e bu otame no gboon, e on nyo lena e na hen do. Gbedokpo e s>
nyonuvi bu s3 kpan, bo je agoxwe yiyi na emyo ji, ganke bo mo gbe le ete
na Kwesiba. Azanye va yi na, ninome laye bo le mosinha. Gbedokpo,
Kwesiba va be adon, eme de ko nyo ofi xena adon laye son. Tantyanton,
klu ma si ovisu we e be, a bo klu goto no le egbe me di eme xeni fle je
kpasa me ha, e me ton we e o no zaande, gbodo bo dye e me, goto bo va
syen ni-i kploya, e ko md va nys egbe xe me na e le can. [Junya no wa-¢
nd gboon titon le oxd> me ba glo, adon laye ko do kpon te nd can, syen jan
we ye syenxu do e ji ndo. Kwesiba du aya no moasinha gboon bo va ku.
Gbegbe xena ye di-i, dasin we sa le gume na eme zeteye no hwa-hwa-
hwa. Eme etonye bo ci vivesise me tafu. Kwesiba we oku we vivesise ci

akon ji na ond, ond la bo gbojwe so nyiko tun Kuwanu.

